
ABSTRAK 

PENGARUH GUNA TANAH TERHADAP LUAHAN AIR 
KAJIAN KES : LEMBANGAN SG. TOBOBON I SG. GUDON, MENGGATAL, 

KOTA KINABALU, SABAH. 

Latihan ilmiah yang dihasilkan ini adalah berkaitan dengan pengaruh guna tanah 
terhadap luahan air. Lokasi penyelidikan ini tertumpu sepenuhnya di lembangan 
Sg. Tobobon I Sg. Gudon yang terletak di Daerah Menggatal. Dalam 
penyelidikan ini, maklumat atau data-data diperolehi daripada pelbagai cara 
seperti kajian lapangan yang merangkumi pencerapan jumlah hujan dan paras 
luahan, pemerhatian di lapangan, temuramah dan beberapa kaedah lain. 
Pembangunan guna tanah yang giat berlaku di lokasi kajian dilihat sebagai satu 
aspek yang mempengaruhi luahan air sehingga boleh mencetuskan kejadian 
banjir yang dahsyat. Oleh itu, beberapa objektif kajian telah digariskan untuk 
mengenalpasti pengaruh guna tanah ke atas luahan air, sekaligus 
mencadangkan langkah pengawalan yang sesuai bagi mengatasi masalah 
tersebut. Dapatan kajian yang diperolehi seterusnya dipaparkan dengan 
menggunakan perisian Microsoft Excel dan Arc GIS. Seterusnya, bagi menjawab 
persoalan kajian dapatan tersebut dianalisis menggunakan kaedah rasional 
(rational method). Melalui hasil jawapan analisls tersebut, dapatlah disimpulkan 
bahawa guna tanah amatlah mempengaruhi sifat-sifat luahan, khususnya bagi 
kawasan Lembangan Sg. Tobobon I Sg. Gudon. 

ABSTRACT 

THE AFFECTS OF LAND USE TO THE WATER DISCHARGE 
CASE STUDY: SG. TOBOBON / SG. GUDON BASIN, MENGGATAL, 

KOTA K1NABALU, SABAH. 

The study that has been focused on the affects of land use on water discharge. 
The location for this study is the river bank of Sg. Tobobon / Sg. Gudon Basin, 
situated at Menggatal. In this study, information and data are acquired using 
study-field that include measuring the rain drop and water levels, observations at 
the location itself, interviews and other methods. The massive changes to soils is 
due to developments that causes of the flash floods. Objectives have been set to 
study the changes of soils to the water movements and looking for alternatives to 
control and stabilizing the problem. The results of the study will be display using 
software like Microsoft Excel and Arc GIS. Rational method is use to answering 
the questions and enquiries. Based on the analysis, land use have an affects on 
water dischange especially at the Sg. Tobobon / Sg. Gudon Basin. 

BAB1 

PENDAHULUAN 

1.1 PENGENALAN 

Sesungguhnya nikmat yang dikurniakan oleh Allah S.W.T kepada penghuni-penghuni alam 

semesta amatlah besar dan pelbagai. la merangkumi seluruh ciptaannya yang luas. Daripada 

penciptaan planet-planet dan bintang-bintang sehinggalah keseluruhan bumi dan isi-isinya 

termasuklah komponen-komponen biotik dan abiotik yang saling berinteraksi antara satu 

dengan yang lain. Interaksi dan perkaitan yang sang at rapat dalam alam sekitar fizikal ini dapat 

dilihat pada kewujudan sistem lembangan saliran. Proses-proses tektonik, lipatan dan 

gelinciran menghasilkan pelbagai bentuk tinggi-rendah pada permukaan bumi yang seterusnya 

akan mewujudkan siratan dan jaringan lurah-Iurah yang membentuk alur-alur sungai. 

Kewujudan alur-alur sungai dan permukaan diantara alur seterusnya akan menghasilkan 

sebuah ruang fizikal yang unik dan dinamik iaitu lembangan saliran. 

Ruangan lembangan saliran adalah sebuah sistem terbuka yang membenarkan tenaga 

dan bahan melaluinya. Sistem ini mempunyai sempadan, angkubah, sifat-sifat angkubah dan 

perhubungan secara internal. Ciri-ciri inilah yang akan mewujudkan rupa bentuk keunikan 

tersendiri pad a sifat sesebuah lembangan dan seterusnya menghasilkan variasi atau 

perbezaan dengan lembangan yang lainnya. Sebagai contoh, saiz lembangan, bentuk, 

kepadatan saliran, orientasi lembangan, ketinggian, bentuk guna tanah dan sebagainya adalah 

tidak sama pada setiap lembangan. Lembangan saliran seterusnya merangkumi 6 subsistem 

utama yang saling berinteraksi dalam pengagihan input dan pembebasan output tenaga dan 

bahan. Enam subsistem yang saling berinteraksi dengan rencamnya adalah seperti subsistem 

atmosfera, subsistem tumbuhan, subsistem tanih, subsistem zon pengudaraan, subsistem air 

bawah tanah dan subsistem alur. Perhubungan atau saling interaksi dan tindak balas antara 

subsistem-subsistem ini wujud melalui proses-proses hidrologi seperti sejatan, kerpasan, 

intersepsi, susupan, larian air permukaan dan sebagainya yang sentiasa berlangsung sebagai 

satu kitaran (Nordin et aI, 2008 tt). 

Unsur yang menghidupkan entiti-entiti dan menggerakkan proses-proses dalam sebuah 

lembangan saliran adalah kehadiran air pada setiap subsistem. Kehadiran air boleh di 

kelaskan dalam 2 keadaan iaitu transit (pergerakan) dan storage (simpanan sementara). 

Kehadiran air dalam setiap subsistem lembangan yang merupakan agen transit mahupun 

storage adalah amat penting kepada sistem fizikal mahupun sistem kegunaan manusia. 

Justeru itu, pengurusan air dan lembangan saliran yang cekap amat penting bagi memastikan 

kondisi air sentiasa dalam keadaan baik dan selamat daripada segi kualiti dan kuantitinya. 

Pengurusan lembangan saliran yang tidak cekap dan tidak dirancang secara teliti akibat 

daripada proses pembangunan seperti perlombongan, pertanian, pembandaran dan 

perindustrian akan menyebabkan berlakunya pelbagai masalah alam sekitar seperti banjir dan 

hakisan tanih (Jamaluddin Md Jahi, 1999). 

Fenomena alam seperti banjir, terjadi adalah disebabkan oleh kejahilan manusia itu 

sendiri. Umat manusia yang merupakan khalifah di muka bumi ini mempunyai tanggungjawab 

sebagai pembimbing atau pengelola diantara semua mahkluk untuk memelihara, memulihara 

dan mengeksploitasi alam sekitar dengan baik dan teratur. Hakikatnya, keadaan yang berlaku 

pad a hari ini adalah sebaliknya. Disebabkan oleh sifat manusia yang rakus dan tamak kita 

sering dikejutkan dengan kejadian fenomena-fenomena alam yang dasyat. Antaranya ialah, 

Kejadian banjir merah yang berlaku pada tahun 1926. Kejadian ini berpunca daripada 

perubahan ekosistem lembangan-Iembangan sungai utama di Semenanjung Malaysia. 

Lembangan Langat telah memperlihatkan perubahan guna tanah yang sangat drastik pad a 

awal abad ke-20 sehingga membawa kepada permasalahan alam sekitar khususnya banjir 

(Abdul Samad Hadi et aI, 2006). 

Fenomena perubahan guna tanah yang menjurus kearah pembangunan yang rancak 

dan tidak dirancang dengan teliti mengakibatkan perubahan pada struktur tanih, tumbuh-

tumbuhan, sistem saliran dan sebagainya. la telah meningkatkan peratusan kewujudan 

permukaan tidak telap air pada sesuatu kawasan. Pennukaan kawasan tidak telap air seperti 

jalan raya bertar, bangunan berkonkrit, zon letak kereta dan sebagainya akan menghalang air 

daripada menyusup masuk ke dalam tanih. Secara tidak langsung, disebabkan kurang 

berlakunya proses susupan atau infiltrasi akan menyebabkan peningkatan pada air larian 

permukaan. Wujudnya proses air larian permukaan yang berlebihan ketika hujan turun akan 

menyebabkan daya tampungan storage sesuatu lembangan akan berkurangan sehingga 

menjanakan luahan yang banyak pada sesuatu alur sungai. Peningkatan aras luahan air 

secara mend adak pada sesuatu alur sehingga melebihi tebing atau paras bankfull akan 

mengakibatkan masalah banjir di kawasan tersebut. 

Selain itu, faktor-faktor lain seperti pemendapan sungai, penyahhutanan, penarahan 

bukit dan sebagainya yang terhasil daripada kewujudan sesuatu proses pembangunan guna 

tanah juga mencetuskan kejadian banjir. Faktor pemendapan contohnya, terhasil daripada 

proses pembangunan yang dilakukan berhampiran dengan alur atau tebing sungai. Ketiadaan 

tumbuh-tumbuhan berhampiran dengan alur yang berfungsi sebagai penampan hujan dan 

pencengkam tanih akan menyebabkan struktur tanih mudah longgar apabila menerima 

hentaman daripada hujan. Pelonggaran atau penguraian tanih yang disebabkan oleh 

hentaman jatuhan air hujan secara terus akan menggalakkan proses hakisan pada tebing alur. 

Tebing alur yang terhakis akan menggerakkan tanih jatuh ke dalam alur sehingga 

menyebabkan pemendapan pada dasar alur sungai. Pemendapan tanih yang terlalu banyak di 

dasar alur secara tidak langsung akan mencetekkan kedalaman alur dan mengurangkan daya 

tampungannya sebagai ejen storage dan transit air. Hal ini seterusnya akan mendedahkan alur 

kepada fenomena luahan air yang ekstrim. Contohnya, kejadian banjir yang berlaku di sungai 

Kelantan pada tahun 1975 berpunca daripada proses pembalakan dan pembangunan yang 

dijalankan di Lembangan Sungai Kelantan sehingga mengakibatkan pemendapan pada dasar 

sungai tersebut (Jamal uddin Md Jahi & Sham Sani, 1982). 

Impak atau implikasi dahsyat yang diterima oleh sesetengah kawasan akibat daripada 

berlakunya kejadian banjir telah memaksa pihak kerajaan untuk membelanjakan wang dalam 

jumlah yang besar bagi mengatasi masalah tersebut. Dalam Rancangan Malaysia Ke-7 (RMK-

7) sahaja, di sabah, kerajaan telah membelanjakan wang be~umlah lebih daripada RM 

107.264 juta, hanya untuk mengurus masalah yang disebabkan oleh kejadian banjir. Projek 

yang berlangsung selama 4 tahun ini, iaitu dari tahun 1996 hingga tahun 2000 melibatkan 18 

lokasi "hot sport" banjir di seluruh Sabah. Pengurusan ini lebih tertumpu kepada penggunaan 

kaedah jenis berstruktur atau aplikasi kejuruteraan "engineering measures" yang 

perlaksanaannya merangkumi ke~a-ke~a membaik pulih seperti pendalaman dan pelebaran 

sungai, pembinaan parit, tali air, benteng serta pelbagai lagi. Pendekatan "rapid disposal" 

digunakan dengan matlamat untuk mempercepatkan pengaliran air banjir ke laut (outlet). 

Laporan RMK-7 menyatakan bahawa, kesan banjir yang diterima oleh kebanyakan 

kawasan di Sabah adalah lebih tertumpu kepada kerosakan kawasan pertanian seperti ladang 

kelapa sawit, ladang koko, ladang getah, ladang nenas dan sawah padi. Hal ini sesuai dengan 

keadaan topografi Sabah yang menjadikan sektor pertanian sebagai salah satu sumber 

ekonomi utama negeri terse but. Namun begitu, disebabkan oleh kejadian banjir, ban yak 

kawasan pertanian telah musnah dan sukar untuk diusahakan. Sehubungan itu, dalam RMK-7 

sahaja telah banyak kawasan saliran pertanian seperti Sg. damit, Sg. Papar, Kunak Jaya, 

Saliran Burung serta pelbagai lagi sedang dan telah dibaik pulih. Antara tUjuannya adalah 

untuk meningkatkan hasil pertanian dan secara tidak langsung dapat menjana pendapatan 

ekonomi negara kearah yang lebih baik. 

Melalui pengamatan yang dilakukan, dapatlah disimpulkan bahawa fenomena atau 

kejadian banjir yang berlaku mendatangkan pelbagai masalah dan kerosakan. Kerosakan 

tersebut tertakhluk pada jenis atau ciri-ciri guna tanah, dimana kawasan pertanian contohnya 

akan melibatkan kemusnahan pad a hasil pertanian dan menyebabkan berlakunya masalah 

pembaziran tanah. Berbeza dengan kawasan bandar atau petempatan yang kesannya lebih 

tertumpu kepada kerosakan harta bend a seperti tempat tinggal dan kenderaan. Namun, 

masalah banjir tidak hanya tertumpu pad a kerosakan harta benda semala-mata malah boleh 

mengakibatkan berlakunya kemalangan jiwa, kecatatan, penyebaran penyakit dan sebagainya. 

Oleh itu, bagi mengatasi masalah ini, pihak kerajaan telah bertungkus-Iumus menjayakan 

pelbagai rancangan yang melibatkan projek pencegahan banjir sehingga menyebabkan 

pengeluaran dana negara dalam jumlah yang besar (Rancangan Malaysia ke-7). 

1.2 PERSOALAN KAJIAN 

Banjir merupakan fenomena limpahan air yang berpunca dari saluran sungai atau laut ke 

kawasan daratan. Menurut Knapp (1999), kejadian banjir boleh dikelaskan kepada dua jenis 

iaitu banjir sungai dan banjir laut. Banjir sungai contohnya, berlaku apabila isipadu atau luahan 

sungai adalah lebih besar daripada kemampuan alumya mengalirkan air ke kawasan laut 

(outlet) menyebabkan ia melimpah keluar melebihi paras bankfull. Kejadian banjir sungai 

biasanya berlaku disebabkan oleh dua faktor penggalak iaitu turunnya hujan dengan lebat dan 

pencairan salji yang giat dalam tempoh masa yang singkat. Namun, faktor-faktor lain seperti 

bentuk guna tanah juga amat mempengaruhi kejadian banjir jenis ini. Hal ini dapat dibuktikan 

apabila banyak kawasan-kawasan guna tanah bandar yang mempunyai peratusan permukaan 

tidak telap air yang tinggi kerap dilanda banjir kilat (Knapp, 1999) 

Lembangan Sg. Tobobon I Sg. Gudon merupakan salah satu kawasan di Sabah yang 

sering dilanda banjir. Menurut Mustapha (2008), fenomena banjir kilat di kawasan Lembangan 

berkenaan hanya giat berlaku dalam dekad awal abad ke-21 iaitu sekitar tahun 2000 dan ke 

atas. Dianggarkan kekerapan berlakunya kejadian banjir di kawasan tersebut melebihi 10 kali 

pad a setiap tahun. Kejadian banjir yang berlaku menyebabkan paras luahan air meningkat 

sehingga mencapai ketinggian 1 meter dari paras bankfull, bersamaan dengan aras ketinggian 

kebanyakan lantai rumah yang berada berdekatan dengan tebing sungai. Kemuncak Kejadian 

banjir yang paling dasyat berlaku pada tahun 2005 apabila aras luahan air mencecah 

ketinggian sehingga hampir 2 meter dari paras bankfull. Kekerapan berlakunya kejadian banjir 

di Lembangan Sg. Tobobon adalah seiring dengan perubahan guna tanah yang giat dilakukan 

di kawasan tersebut. Sejak terbinanya Taman Peru mahan Fulliwah dan Taman Perumahan 

Flaminggo, menyebabkan kekerapan dan magnitud kejadian banjir turut semakin meningkat. 

Ini kerana, pembinaan taman-taman perumahan tersebut telah merubah jenis guna tanah dan 

secara tidak langsung mengganggu sistem lembangan saliran secara keseluruhannya. 

Menurut Mustapha (2008) lagi, kejadian banjir yang kerap berlaku di kawasan tersebut 

telah mendatangkan pelbagai impak atau kesan negatif terhadap penduduk kampung. Luahan 

air yang meningkat sehingga mencapai ketinggian 2 meter dari aras bankfull akan mengalir ke 

dalam rumah dan merosakkan harta benda seperti barangan perabot, barangan elektrik, 

perkakasan rumah dan sebagainya. Dianggarkan kerugian yang diterima oleh sebuah rumah 

adalah hampir mencecah RM 1000.00 selepas satu-satu kejadian siri banjir berlaku. Selain itu, 

kejadian banjir juga memberi gangguan pada sistem jaringan jalan raya yang akhimya akan 

menyebabkan kenderaan-kenderaan terse kat dan ditenggelami air. Impak yang berlaku 

daripada kejadian banjir tidak hanya tertumpu pad a kerosakan harta benda dan kesesakan 

lalu-lintas sahaja malah, ia menyebabkan gangguan pada ciri sosio-ekonomi penduduk. 

Aktiviti harian penduduk seperti pergi ke sekolah dan ke tempat ke~a tidak dapat dilakukan 

seperti sediakala. Ini kerana, luahan air yang naik melebihi paras bankfull amat membataskan 

setiap pergerakan. Selain itu, kebanyakan sekolah di sekitar kawasan tersebut ditutup buat 

sementara waktu kerana turut mengalami kerosakan akibat daripada berlakunya kejadian 

banjir (Mustapha, 2008). 

Melalui ulasan atau gambaran awal yang diberikan oleh penduduk kampung tentang 

fenomena banjir yang giat berlaku di Lembangan Sg. Tobobon I Sg. Gudon, menyebabkan 

timbulnya pelbagai persoalan yang dijadikan persoalan utama dalam kajian ini. Antaranya ialah: 

i). Melihat sejauh manakah kadar kenaikan paras luahan air ketika turunnya hujan. 

ii). Melihat sejauh manakah ciri-ciri guna tanah yang terdapat di Lembangan Sg. Tobobon I 

Sg. Gudon mampu untuk mengakibatkan kejadian banjir. 

iii). Kenapakah hanya pada selepas tahun 2000 berlakunya kejadian banjir dengan kadar 

kekerapan dan magnitud yang tinggi. 

iv). Apakah bentuk pengurusan yang sewajamya dijalankan bagi mengatasi masalah tersebut. 

